
Hariproktam Kamakhya Kavacham

હરિપ્રોક્તં કામાખ્યાકવચમ્

ૐ શ્રીકામાખ્યાકવચસ્યર્ષિર્બૃહસ્પતિઃ   સ્મૃતઃ ॥ ૪૫॥
દેવી કામેશ્વરી તસ્ય અનુષ્ટુપ્છન્દ  ઇષ્યતે ।
વિનિયોગઃ સર્વસિદ્ધૌ તં ચ શ‍ૃણ્વન્તુ દેવતાઃ ॥ ૪૬॥
શિરઃ કામેશ્વરી દેવી કામાખ્યા ચક્ષુષી મમ ।
શારદા કર્ણયુગલં ત્રિપુરા વદનં તથા ॥ ૪૭॥
કણ્ઠે પાતુ મહામાયા હૃદિ કામેશ્વરી પુનઃ ।
કામાખ્યા જઠરે પાતુ શારદા માં તુ નાભિતઃ ॥ ૪૮॥
ત્રિપુરા પાર્શ્વયોઃ પાતુ મહામાયા તુ મેહને ।
ગુદે કામેશ્વરી પાતુ કામાખ્યોરુદ્વયે તુ મામ્ ॥ ૪૯॥
જાનુનો શારદા પાતુ ત્રિપુરા પાતુ જઙ્ઘયોઃ  ।
મહામાયા પાદયુગે નિત્યં રક્ષતુ કામદા ॥ ૫૦॥
કેશે કોટેશ્વરી પાતુ નાસાયાં પાતુ દીર્ઘિકા   ।
ભૈરવી દન્તસઙ્ઘાતે  માતઙ્ગ્યવતુ  ચાઙ્ગયોઃ  ॥ ૫૧॥
બાહ્વોર્માં લલિતા પાતુ પાણ્યોસ્તુ વનવાસિની ।
વિન્ધ્યવાસિન્યઙ્ગુલિષુ  શ્રીકામા નખકોટિષુ ॥ ૫૨॥
રોમકૂપેષુ સર્વેષુ ગુપ્તકમા સદાવતુ ।
પાદાઙ્ગુલીઃ  પાર્ષ્ણિભાગે પાતુ માં ભુવનેશ્વરી ॥ ૫૩॥
જિહ્વાયાં પાતુ માં સેતુઃ કઃ કણ્ઠાભ્યન્તરેઽવતુ ।
લઃ પાતુ ચાન્તરે વક્ષ હઃ પાતુ જઠરાન્તરે ॥ ૫૪॥
સામીન્દુઃ પાતુ માં વસ્તાવિન્દુબિન્દ્વન્તરેઽવતુ ।
અકારસ્ત્વચિ માં પાતુ રકારોઽસ્થિષુ સર્વદા ॥ ૫૫॥
લકારઃ સર્વનાડીષુ ઈકારઃ સર્વસન્ધિષુ ।

ચન્દ્રઃ સ્નાયુષુ માં પાતુ વિન્દુમજ્જાસુ સન્તતમ્ ॥ ૫૬॥
પૂર્વસ્યાં દિશિ ચાગ્નેય્યાં દક્ષિણે નૈરૃતે તથા ।
વારુણ્યાં ચૈવ વાયવ્યાં કૌબેરે હરમન્દિરે ॥ ૫૭॥
અકારાદ્યાસ્તુ વૈષ્ણવ્યા અષ્ટૌ વર્ણાસ્તુ મન્ત્રગાઃ ।
પાન્તુ તિષ્ઠન્તુ સતતં સમુદ્ભવવિવૃદ્ધયે ॥ ૫૮॥
ઊર્ધ્વાધઃ પાતુ સતતં માં તુ સેતુદ્વયં સદા ।
નવાક્ષરાણિ મન્ત્રેષુ શારદામન્ત્રગોચરે ॥ ૫૯॥
નવસ્વરં તુ માં નિત્યં નાસાદિષુ સમન્તતઃ ।
વાતપિત્તકફેભ્યસ્તુ ત્રિપુરાયાસ્તુ ત્ર્યક્ષરમ્ ॥ ૬૦॥
નિત્યં રક્ષતુ ભૂતેભ્યઃ પિશાચેભ્યસ્તથૈવ ચ ।
તત્સેતૂ સતતં પાતાં ક્રવ્યાદ્ભ્યોમાન્નિવારકૌ ॥ ૬૧॥
નમઃ કામેશ્વરીં  દેવીં  મહામાયાં જગન્મયીમ્ ।
યા ભૂત્વા પ્રકૃતિર્નિત્યં   તનોતિ જગદાદ્યતામ્ ॥ ૬૨॥
કામાખ્યામક્ષમાલાભયવરદકરાં સિદ્ધસૂત્રૈકહસ્તાં-

શ્વેતપ્રેતોપરિસ્થાં મણિકનકયુતાં કુઙ્કુમાપીતવર્ણામ્  ।
જ્ઞાનધ્યાનપ્રતિષ્ઠામતિશયવિનયાં બ્રહ્મશક્રાદિવન્દ્યા-

મગ્નૌ બિન્દ્વન્તમન્ત્રપ્રિયતમવિષયાં નૌમિ સિદ્ધ્યૈ રતિસ્થામ્ ॥ ૬૩॥
મધ્યે મધ્યસ્ય ભાગે સતતવિનમિતા ભાવહાવાવલીયા-

લીલા લોકસ્ય કોષ્ઠે સકલગુણયુતા વ્યક્તરૂપૈકનમ્રા ।
વિદ્યાવિદ્યૈકશાન્તા શમનશમકરી ક્ષેમકર્ત્રી વરાસ્યા

નિત્યં પાતાત્ પવિત્રપ્રણવવરકરા કામપૂર્વૈશ્વરી નઃ ॥ ૬૪॥
ઇતિ હરકવચં તનુસ્થિતં શમયતિ વૈ શમનં તથા યદિ ।
ઇહ ગૃહાણ યતસ્વ વિમોક્ષણે સહિત એષ વિધિઃ સહ ચામરૈઃ ॥ ૬૫॥
ઇત્યયં કવચં યસ્તુ કામાખ્યાયાઃ પઠેદ્બુધઃ ।
સકૃત્ તં તુ મહાદેવી ત્વનુવ્રજતિ નિત્યદા ॥ ૬૬॥
નાધિવ્યાધિભયં તસ્ય ન ક્રવ્યાદ્ભ્યો ભયં તથા ।
નાગ્નિતો નાપિ તોયેભ્યો ન રિપુભ્યો ન રાજતઃ ॥ ૬૭॥
દીર્ઘાયુર્બહુભોગી ચ પુત્રપૌત્રસમન્વિતઃ ।

આવર્તયઞ્છતં દેવી-મન્દિરે મોદતે પરે ॥ ૬૮॥
યથા તથા ભવેદ્બદ્ધઃ સઙ્ગ્રામેઽન્યત્ર  વા બુધઃ ।
તત્ ક્ષણાદેવ મુક્તઃ સ્યાત્ સ્મરણાત્ કવચસ્ય તુ ॥ ૬૯॥
ઇતિ કાલિકાપુરાણે દ્વિસપ્તતિતમાધ્યાયાન્તર્ગતં

હરિપ્રોક્તં કામાખ્યાકવચં સમ્પૂર્ણમ્ ।

Proofread by PSA Easwaran

Hariproktam Kamakhya Kavacham

pdf was typeset on January 15, 2022

Please send corrections to sanskrit@cheerful.com

kAmAkhyAkavachamhariproktaM.pdf 3


	Document Information
	Document Text
	Document Credits

